Ватанды Һаҡлаусылар көнөнә шиғырҙар:

Атайлы бала - арҡалы,
Белеп әйткән халҡыбыҙ.
Атайҙарҙы данға күмеп,
Ололарға хаҡлыбыҙ.
Ғаилә йылында тағын
Атайҙарҙы маҡтайыҡ.
Баҡсанан уларға арнап
Йыр өйрәнеп ҡайтайыҡ.

Атайҙарһыҙ донъя йәмһеҙ,
Күңелһеҙ тышта, өйҙә.
Атайҙарһыҙ эш ырамай,
Ҡатылмай бөртөк сөй ҙә.
Борон-борондан атайҙар
Донъя тотҡаһы булған.
Атайҙаҙың ҡәҙерен бел,
әйткәнен тыңла, туған!

Атай менән утын ярҙыҡ:
Ул ярҙы, мин күҙәттем.
Атайым бит миңә өлгө -
Шулай эшкә өйрәтте.
Атайыма арҡаланам,
Ул булғанда мин көслө.
Атайҙың хатта исеме 
Мине һаҡлаған төҫлө.

Атайҙар илде һаҡлайҙар-
Улар Ватан һаҡсыһы.
Атайҙар ҡулында инде
Бар бәхеттең асҡысы.
Баҡсаға илтә атайым,
Ҡаршы ала яратып.
Уны тыңларға тырышам:
"Ярарй атай, ярай", тип.

Олатайым - аҡыллымды
Яратам бигерәк тә.
Малайҙар илаҡ булмай, тип
Миңә аҡыл өйрәтә.

Ағайым - миңә терәк,
Ул булғанда мин тыныс.
Урамда ла, өйҙә лә
Янамай бер ҡурҡыныс.

Байрамда ғына күрмәйек
Атайҙың яҡшы яғын.
Ерҙә әсәйҙәрҙән ҡала
иң яҡыны кем тағын?

Атай көрәк эшләп бирҙе,
Ҡарҙы көрәрһең, тиеп.
Ҡар тауы яһап ҡуйҙым мин -
Шундай шыуғалаҡ, бейек.
Атҡа ултырты атайым -
Елдән етеҙ ос, тейеп.
әсәйем ҡыуанып тора:
"Минең улым сос-",тиеп.

Ватанды һаҡлаған бабам,
Олатай яуҙа булған.
Армияла булған атай,
Мин дә булырмын, туған.

Атайыдың ҡулы алтын -
Эшләп ҡуя бар эште.
Бына әле балта тотоп
өй сутларға кереште.
Утынын ярған - атай,
Бесән эшләгән - атай.
Балаларың көйҙөрмәһен,
бәхетле булып ҡартай.

Олатайҙың миҙалдарын
Ҡараным тотоп-тотоп.
Уның эшләгән эштәрен
Алырмын мин дә отоп.

Ҡустымды мин ҡарашам, 
әсәйемә булышам.
Ҙурайғас бит атай булам -
Уға оҡшарға тырышам.


Йәшәһен атаҡайым, 
Һау булһын инде әсәй.
Ике терәге булһа,
Балалар тыныс йәшәй.

Ағайым да һау булһын,
Апайымда булһын һау.
Ғаиләбеҙ-ҡәлғәбеҙ,
Емерә алмаҫ уны яу.
Ғаиләләр ныҡ булһа,
Имен булыр илебеҙ.
Алға китер тормош та,
Һутҡа тулыр телебеҙ.

Үҫер илдә балалар,
Шатлыҡ булыр өйҙәрҙә.
Ғаиләгә дан булып
Тыуыр яңы көйҙәр ҙә.
Ғаиләбеҙ-ҡәлғәбеҙ,
Тигән бит боронғолар.
Ғаиләлр ныҡ булһа,
Илгә бәрәкәт тулыр.

Ватан һаҡсылары көнөн 
Билдәләй бөтә Рәсәй.
Ир-егеттәр байрамы, тип
Торт та бешерҙе әсәй.
Атай хеҙмәт итеп ҡайтҡан
Изге бурысын үтәп.
Ҙурайғас, ҙууур ағай булғас,
Мин дә әрмегә китәм.

Һалдат булыу- ҙур ғорурлыҡ,
Илде һаҡлау - ҙур бурыс.
Атай әйтә: "Минең кеүек
Һалдат булырға тырыш!"

Атайҙарҙың ҙур байрамы-
Февралдең егерме өсө.
Бөтә атайҙарға -рәхмәт
Илем тип түккән көсөн!

Раз-дваға беҙ баҫабыҙ -
текә баҫып киләбеҙ.
имен атһын таңдарыбыҙ,
имен булһын илебеҙ!

Үҫкәс мин шофер булырмын,
Әле сәпитттә еләм.
Тәжрибә артыҡ булмаҫын
Бәләкәй саҡтан беләм.

Малайҙарҙы тәбрикләнек-
Йыр йырланыҡ, бейенек.
Атайҙар килде байрамға
Матур итеп кейенеп.

Олатайлы булыу-бәхет -
Быны мин беләм инде.
Бик һағынғас, олатайға
Көн һайын киләм инде.
Ағайлы кеше - арҡалы -
Бик бкелеп әйткән халыҡ.
Беҙ: һеңле, ҡусты үҫәбеҙ
Ағайға арҡаланып.

Атайым атҡа мендерҙе-
Эй күтәрелде күңел.
Атлы булыу ҙа бик яҡшы, 
Атайлы булһаң, еңел!.


Атайыма мин эшләнем
Үҙ ҡулым менән бүләк.
Яҙа белмәйем - аҫтына
Бик яҙыр инем теләк.

Автомат эшләне атай,
Мин уға ярҙам иттем.
Ҡоралымды ҡулға алып 
Уйнарға сығып киттем.

Атайыма, ағайыма,
Олатайға ҙур бүләк - 
Үҙем эшләгән һүрәттәр,
Уның аҫтында - теләк!


Атай мине ярата:
"Ҙур булып үҫ",-тип һөйә.
Өйөбөҙ яҡтырып китә
Ул килеп инһә өйгә.
Күккә сөйә мине атай:
"Космонавт бул, улым, ти-
Тырыш, әҙәпле, уңған бул,
Һин минең уң ҡулым",-ти.

Байрам бөгөн баҡсабыҙҙа-
Атайҙарыбыҙ килгән.
Беҙҙең ихлас әҙерлекте,
Моғайын, улар белгән.
(А.Р. Гарифуллина)

